
Kaþólska kirkjuárið
2. tími



Tilgangur:
Læra að Guð talar til okkar í helgihaldinu í gegnum það sem við
sjáum, heyrum og neytum.
Læra um kirkjuárið sem hefst fjórum sunnudögum fyrir jól.
Læra hvað litirnir í kirkjuárinu tákna.

Námsgögn:
Tíst með Guði 3.26 - 3.28

Hugmynd af kennslustund:
Lesa saman um kirkjuárið.
Fræðast um hvað litirnir tákana.
Myndband:
https://youtu.be/s6Kkj42lZs8
Fara í skrúðhús og skoða prestklæði.

Litir messuklæða:

Hvítt: er liturgleði og hreinleika. Hvít klæði eru notuð á hátíðum
Drottins, Maríu meyjar, engla og ýmissa dýrlinga.

Rautt: er litur kærleika. elds, blóðs og Heilags Anda. Rauð klæði eru
notuð á pálmasunnudag, föstudaginn langa, hvítasunnu og á
messudögum píslarvotta.

https://youtu.be/s6Kkj42lZs8


Grænt: er litur vonar og frjósemi. Messuklæðin eru græn á almennum
sunnudögum innan ársins.

Fjólublátt: er litur yfirbótar. Messuklæðin eru fjólublá á aðventu og
föstu, einnig í sálumessum og við jarðarför.

Svart: er litur sorgar. Svört messuklæði má nota á allra sálna messu,
við iðrunarguðsþjónustu og við jarðarför.

Hefur kirkjan sitt eigið dagatal?
Kirkjuárið hefst ekki þann 1. janúar, heldur seint í nóvember eða
snemma í desember, fjórum sunnudögum áður en við höldum hátíð
fæðingar Jesú á jólum. Þessi hátíð er svo mikilvæg að við tökum frá
fjórar vikur (aðventuna) henni til undirbúnings.

Undirbúningur upprisu Jesú, sem við höldum hátíðlega á páskum,
tekur jafnvel enn lengri tíma, eða 40 daga (langafasta). Kirkjan gefur
okkur dagatal sitt til þess að við getum haldið hátíðir á mikilvægum
tímum í lífi Jesú. Þá er einnig hugað að hátíðum Maríu og annarra
dýrlinga.

Hátíðisdagar og sunnudagar
Hátíðir kirkjuársins eru ekki allar jafn mikilvægar. Stórhátíðir eru
mikilvægastar, þá koma hátíðir og loks minningardagar. Einn daginn
höldum við t.d. minningardag einhvers dýrlings og næsta dag hátíð
Maríu meyjar. Sunnudagur, einnig kallaður dagur Drottins, er



mikilvægasti dagur vikunnar vegna þess að Jesús reis upp frá
dauðum á sunnudegi. Sunnudagurinn hefst hvað helgisiðina snertir
strax á laugardagskvöldi. Þessi siður er kominn frá Gyðingum, en hjá
þeim hefst næsti dagur við sólarlag daginn áður. Sunnudagarnir og
aðrar stórhátíðir eru svo mikilvægar í okkar huga að á þessum dögum
er kaþólskum skylt að koma til messu. Vonandi förum við ekki í messu
bara af því að við verðum að gera það, heldur vegna þess að þá gefst
okkur tækifæri til að mæta Jesú á raunverulegan hátt í
altarissakramentinu.

Fortíð, nútíð og framtíð
Á kirkjuárinu erum við í gegnum Jesú í senn tengd við fortíð, nútíð og
framtíð. Við getum lært mikið af því að líta til baka til sögu
hjálpræðisins, einkum lífs, dauða og upprisu Jesú. Nú er rétti tíminn
til að segja já við Guði, að taka í útrétta hönd hans og gerast
lærisveinar Jesú. Sem kristið fólk horfum við ekki svo mjög fram til
endaloka heimsins, heldur til upphafs hins nýja heims, þar sem við
verðum með Guði að eilífu.

Kirkjuárið
Aðventa
1. sunnudagur í aðventu
2. sunnudagur í aðventu
3. sunnudagur í aðventu
4. sunnudagur í aðventu





Jólatími
JÓL
Hin heilaga fjölskylda
María Guðsmóðir
Birting Drottins

Almennur tími
Skírn Drottins
2. sunnudagur almennur
3. sunnudagur almennur
... sunnudagur almennur

Langafasta
Öskudagur
1. sunnudagur í föstu
2. sunnudagur í föstu
3. sunnudagur í föstu
4. sunnudagur í föstu
5. sunnudagur í föstu
Pálmasunnudagur

Páskavika
Skírdagur
Föstudagurinn langi
(Laugard. f. páska)
PÁSKADAGUR





Páskatími
2. sunnudagur á páskatíma
3. sunnudagur á páskatíma
4. sunnudagur á páskatíma
5. sunnudagur á páskatíma
6. sunnudagur á páskatíma
Uppstigningardagur
7. sunnudagur á páskatíma
HVÍTASUNNUDAGUR

Almennur tími
Þrenningarhátíð
Dýridagur

... sunnudagur almennur

... sunnudagur almennur

... sunnudagur almennur

... sunnudagur almennur

... sunnudagur almennur

... sunnudagur almennur
25. sunnudagur almennur
26. sunnudagur almennur
27. sunnudagur almennur
28. sunnudagur almennur



29. sunnudagur almennur
30. sunnudagur almennur
31. sunnudagur almennur
32. sunnudagur almennur
33. sunnudagur almennur
Krists konungs hátíð

Kirkjuárið hefst fjórum sunnudögum fyrir jól. Hátíðisdagarnir eru
stórhátíðir, hátíðir og minningardagar.

Hvers konar hátíðir eru á kirkjuárinu?
Fyrir utan tíma aðventu, jóla, lönguföstu og páska, er almenni tíminn.
Á almenna tímanum er liturinn grænn og í lestrum messunnar er sagt
frá daglegu lífi Jesú og lærisveina hans. Þar heyrum við og sjáum
hvað Jesús gerði og sagði til að kenna okkur hvernig við ættum að
lifa. Mestu viðburðina höldum við hátíðlega á jólum, páskum og
hvítasunnu, en þeir hafa ekki rétt áhrif nema við lærum að ganga
daglega með Jesú.

Skírn og ljós
Stórhátíð skírnar Drottins markar skiptin frá jólatíma til almenns tíma.
Þegar Jóhannes skírði Jesú í ánni Jórdan, kom rödd af himnum sem
sagði: „Þessi er minn elskaði sonur, sem ég hef velþóknun á“ (MATT



3:17). Guð segir líka hið sama um alla þá sem eru skírðir. Á almenna
tímanum erum við beðin um það, skref fyrir skref, að haga daglegu og
hversdagslegu lífi okkar sífellt meir í samræmi við það, að við erum
börn hans. Á þessum tíma eigum við að hagnýta okkur það sem við
héldum hátíðlegt um aðventuna og jólin. Að loknum fyrsta hluta
almenna tímans kemur langafasta og páskatími. Á mánudegi eftir
hvítasunnu hefst almenni tíminn á ný. Á kirkjuárinu höldum við ýmsar
mikilvægar hátíðir Maríu meyjar, annarra dýrlinga og engla. Litur
þessara hátíða er hvítur, nema annað sé tiltekið. Annan febrúar, til
dæmis, höldum við kyndilmessu hátíðlega, þegar Jesús var færður
Drottni í musterinu eftir siðvenju Gyðinga, þ.e. 40 dögum eftir fæðingu
hans. Á því andartaki skildi Símeon að Jesús var frelsarinn og ljós
allra þjóða (LÚK 2:25–32). Á þessum degi eru kertin blessuð fyrir komandi
ár og farin er helgiganga með logandi kerti. Kyndilmessa er forna
heitið yfir þessa hátíð.

Hið alhelga sakramenti og Heilagt hjarta
Á næsta sunnudegi eftir hvítasunnu höldum við Stórhátíð heilagrar
þrenningar, og næsta fimmtudag eða sunnudag þar á eftir Stórhátíð
hins allrahelgasta líkama og blóðs Krists (eða Corpus Christi). Þessi
dagur er tileinkaður hinni miklu gjöf altarissakramentisins. Þá er oft
farin helgiganga þar sem hostían, líkami Krists, er sýnileg öllum þegar
við göngum með hana um göturnar. Tólf dögum eftir Þrenningarhátíð,
á föstudegi, höldum við Stórhátíð alheilags hjarta Jesú. Á þessari
hátíð minnumst við hinnar miklu gæsku hjarta hans, bæði hins
mannlega og guðdómlega, sem er yfirfullt af kærleika til okkar,
einkum þegar hann fórnaði lífi sínu á krossinum.





Allra heilagra og Allra sálna messa
Dýrlingarnir hafa hver sinn hátíðisdag. Til dæmis er minningardagur
hl. Frans frá Assisi haldinn þann 4. október. Hann hafði alltaf svo
góðar fréttir að færa af Kristi að hann prédikaði jafnvel yfir fuglunum!
Á mörgum stöðum eru dýrin blessuð á þessum minningardegi hans.
Á Allra heilagra messu, þann 1. nóvember, minnumst við allra heilagra
karla og kvenna, bæði þekktra og óþekktra, sem eru á himnum. Við
biðjum þau að biðja fyrir okkur vegna þess að þau eru hjá Guði.
Daginn eftir, 2. nóvember, er Allra sálna messa, þegar við biðjum fyrir
öllum framliðnum. Liturinn er fjólublár (eða svartur). Síðasta
sunnudag kirkjuársins höldum við Stórhátíð Krists konungs. Okkar
Guð er konungur konunganna, sem ríkir ekki aðeins yfir heiminum
með lögmáli sínu, heldur einkum og sér í lagi með kærleika sínum.
Hann telur okkur, trúfasta þegna sína, jafnvel til vina sinna. Hann ríkir
á jörðu og einnig á himnum. Hann er þess verður að við lofsyngjum
hann aftur og aftur með því að syngja dýrðasönginn.

Við höldum margar hátíðir til heiðurs Jesú, englunum, Maríu og
öðrum dýrlingum. Þau hjálpa okkur að öðlast dýrð frá Guði í lífi okkar.

Stórhátíðir kirkjunnar
Eru jólin mesta hátíð ársins?
Kirkjuárið hefst á aðventunni, en hún er fjögurra vikna tímabil
undirbúnings, vonar og eftirvæntingar. Í lestrunum er megináherslan
lögð á fyrirheit Guðs um Messías í Gamla testamentinu, sem loksins
uppfyllast með fæðingu Jesú. Liturinn á aðventu er hvítur.
Dýrðarsöngurinn er ekki sunginn fyrr en á jólanótt. Á þriðja
sunnudegi (hinum gleðilega Gaudete-sunnudegi), er tíminn til jóla
hálfnaður, og þess vegna má nota rósrauða litinn, sem er hálfvegis
fjólublár og hálfvegis hvítur. Á aðventunni bíðum við í eftirvæntingu
fæðingar frelsarans Jesú Krists á jólum, en einnig endurkomu hans í
lok tímans.



Jólin
Engill Drottins boðaði á jólum: „Yður er í dag frelsari fæddur, sem er
Kristur Drottinn, í borg Davíðs“ (LÚK 2:11). Næst á eftir páskum og
hvítasunnu eru jólin mesta hátíð kristinna manna á árinu. Í Rómversku
messubókinni er hægt að velja um fjórar mismundandi jólamessur,
með viðeigandi ritningarlestrum og bænum fyrir vigilmessu,
miðnæturmessu og morgunmessu og messu á jóladag. Venjan er sú
að miðnæturmessan og messan á jóladag eru oftast sungnar. Á jólum
er dýrðarsöngurinn, sem ekki var sunginn alla aðventuna, sunginn
með fögnuði Guði til dýrðar (LÚK 2:14). Þegar farið er með
trúarjátninguna krjúpum við undir orðunum: „Sem vor mannanna
vegna og vegna sáluhjálpar vorrar sté niður af himnum. Og fyrir
Heilagan Anda íklæddist holdi af Maríu mey og gjörðist maður“, eða
„sem getinn er af Heilögum Anda, fæddur af Maríu mey“.





Átta dagar jólanna
Svo að við megum hugfesta það betur sem við höfum fagnað, er átta
daga tími í kirkjuárinu um jólin. Þá köllum við átta daga jólanna, en
þeir eru á tímanum 25. desember til 1. janúar. Daginn eftir jóladag
heiðrum við hl. Stefán, fyrsta píslarvottinn sem dó fyrir Krist (POST

7:54–60). Þann 27. desember er hátíð hl. Jóhannesar guðspjallamanns,
og 28. desember minnumst við saklausu barnanna í Jerúsalem sem
drepin voru að skipan Heródesar (MATT 2:16). Sunnudaginn eftir jól er
Hátíð hinnar heilögu fjölskyldu, Jesú, Maríu og Jósefs. Nýja
almanaksárið hefst síðan á Stórhátíð Maríu Guðsmóður (1. JANÚAR).

Aðventukransar og jólajata

Vikurnar fyrir jólin er oft settur upp aðventukrans með fjórum kertum
á kristnum heimilum og kirkjum. Kransinn er úr grænum greinum sem
tákna það eilífa líf sem við vonumst til að öðlast þegar Jesús kemur. Á
hverjum sunnudegi í aðventunni er kveikt á nýju kerti. Vaxandi ljósið
sýnir aukna þrá eftir komu Krists inn í líf okkar.



Jólajata í Karmelklaustri í Hafnarfirði.



Frans frá Assisi (†1226) innleiddi jólajötuna. Þegar hann var í
pílagrímsferð til Landsins helga sá hann hellinn í Betlehem, sem
sagan segir að sé fæðingarstaður Jesú. Eftir að hann var kominn
heim setti hann upp lifandi mynd af fæðingunni með fólki og dýrum,
sem hrærðu svo huga manna í Assisi, að þeir sýndu enn meiri
trúrækni á jólunum. Kristnir menn hafa sýnt fæðingu Jesú á þennan
myndræna hátt alveg síðan þá.

Birting Drottins
Þann 6. janúar (eða sunnudaginn nálægt honum) er Stórhátíð birtingar
Drottins, þegar við fögnum því að Jesús var opinberaður vitringunum
þremur sem Messías. Vitringarnir, sem komu úr Austurlöndum, lásu í
stjörnunum að mikill konungur myndi fæðast Gyðingum og fylgdu
síðan stjörnunni sem leiddi þá til Jesúbarnsins í Betlehem. Þeir krupu
frammi fyrir Jesú og veittu honum lotningu. Gjafir þeirra segja margt
um Jesú: Gull handa konungi, reykelsi handa presti og myrra til að
smyrja hina dauðu (MATT 2:11). Í mörgum löndum er bökuð sérstök
birtingarkaka, eða konungskaka með baun eða töfragrip innan í. Sá
sem fær þetta með kökusneiðinni er krýndur konungur í einn dag. Á
dyrum húsanna sem blessuð eru á þessum degi má oft sjá skrifað
„C+M+B“, með tveimur tölustöfum beggja vegna sem sýna árið. Þetta
er skammstöfun sem táknar ekki aðeins hefðbundin nöfn vitringanna
– Kaspar, Melkíor og Baltasar – heldur einnig latnesku orðin Christus
Mansionem Benedicat: „Megi Kristur blessa húsið.“

Fyrir utan páska og hvítasunnu eru jólin mesta hátíð Kaþólsku
kirkjunnar.

Hvers vegna föstum við í 40 daga á lönguföstu?
Síðust 40 dagarnir fyrir páska (langafasta) eru tími iðrunar. Við vitum
að við erum syndarar og þörfnumst fyrirgefningar Guðs og náðar
hans, játum syndir okkar, föstum, biðjum og gerum miskunnarverk til



þess að bæta fyrir þann skaða sem við höfum valdið. Við föstum að
fyrirmynd Jesú sem fastaði í óbyggðinni í 40 daga (MATT 4:1-2; SJÁ).

Rétt eins og á aðventunni er andrúmsloft helgisiðanna á föstunni
lágstemmt: Þá eru ekki sungið hátíðlegt allelúja og dýrðarsöngur
(Gloria); þá eru heldur engin blóm, og tónlistin er ekki eins kröftug.
Liturinn er fjólublár. Þegar fastan er hálfnuð á fjórða sunnudegi
(hinum gleðilega Laetare-sunnudegi) er hægt að nota rósrauðan lit.

Samkvæmt fornum siðum eru myndir og styttur í kirkjunni oft huldar
til tákns um iðrun og eftirsjá á fimmta sunnudegi í föstu (áður
þjáningasunnudagur).

Öskudagur
Langafasta hefst á öskudag. Í kaþólskum löndum er oft mikill
gleðskapur þar á undan – menn borða vel og drekka á karnivalinu eða
kjötkveðjuhátíðinni, eða á „Mardi Gras“ (franska fyrir „feiti
þriðjudagur“). Vígða askan sem notuð er í helgihaldi öskudagsins
kemur af brenndum pálmagreinum frá pálmasunnudeginum árið áður.
Með öskunni er gert krossmark á enni hinna trúuðu með orðunum:
„Mold ert þú og til moldar skalt þú aftur hverfa“ (1MÓS 3:19), eða „Gjörið
iðrun og trúið fagnaðarerindinu“ (MRK 1:15). Í stuttu máli segir þetta
okkur: „Lífið er stutt, lifið því skynsamlega.“



Undirbúningur
Á öskudag tökum við einarða ákvörðun um að taka þátt í iðrun
föstunnar með því að biðja meira, fasta og vinna miskunnarverk á
öðru fólki (MATT 6:2–18). Með öllu þessu viljum við iðrast synda okkar og
búa okkur undir páskana. Þetta er rétti tíminn til að meðtaka
sáttasakramentið. Dagarnir 40 fyrir páska eru lokaprófsteinninn í
undirbúningi trúnemanna, þeirra sem vilja skírast um páskana. Á
föstutímanum er sérstaklega beðið fyrir þeim og þeim eru, við
formlega athöfn, færð guðspjöllin að gjöf, trúarjátningin og Faðirvorið.

Föstur og meinlæti
Á föstunni ættum við að iðka föstur og meinlæti. Við föstum á þann
hátt að við borðum minna en venjulega á öskudag og föstudaginn
langa. Við neitum okkur líka um kjöt á þessum dögum og á öðrum



föstudögum lönguföstu. Einnig höldum við föstuna með því að hætta
að gera eitthvað sem okkur finnst skemmtilegt, eins og að fara í
tölvuleiki, borða sælgæti eða nota samskiptamiðlana, til tákns um það
að Guð er okkur mikilvægari en allt annað. Það aukna rými sem þetta
veitir okkur í daglega lífinu gæti hjálpað okkur við að biðja meira og
vera rausnarlegri í garð annarra. Allar þær fórnir sem við færum ættu
að færa okkur nær Jesú.

Pálmasunnudagur eða sunnudagur þjáninganna
Messa pálmasunnudags hefst með guðspjallinu um inngöngu Jesú í
Jerúsalem, þar sem honum var fagnað sem konungi. Síðan fylgjum
við honum, líkt og íbúar Jerúsalemsborgar, í helgigöngu með
pálmagreinar í höndum og syngjum „Hósanna“ (MATT 21:8–9).

Að helgigöngu lokinni breytist andrúmsloftið og við heyrum
píslarsögu Jesú sem hófst við síðustu kvöldmáltíðina og lauk með
dauða hans á krossinum. Við réttarhöldin hjá Pílatusi snerist
mannfjöldinn, sem hafði fagnað honum við komuna, nú gegn honum
og heimtaði að hann yrði tekinn af lífi: „Krossfestið hann!“ (SJÁ MATT

27:22). Síðan var Jesús hæddur og hrakinn og þvingaður til að bera
sinn eigin kross og loks krossfestur. Vegna allra þessara þjáninga er
liturinn rauður og þessi sunnudagur er líka kallaður
þjáningasunnudagurinn. Söfnuðurinn tekur pálmagreinarnar heim
með sér og setur þær á bak við róðukross eða aðra mynd.

Að lokinni messu á pálmasunnudag heimsækja börn í sumum löndum
gamalt fólk og sjúklinga. Þau gefa þeim pálmagreinar sem bundnar
eru í kross og sælgæti og brauðsnúða sem eru í laginu eins og hani.

Við föstum á lönguföstu vegna þess að Jesús fastaði í óbyggðinni.
Við getum líka afneitað ýmsu skemmtilegu til að nálgast hann betur.



Bænadagarnir þrír um páskana hefjast á skírdag. Til hvers eru þeir?
Síðasta vika lönguföstu, dymbilvika, hefst á pálmasunnudag og henni
lýkur á laugardag fyrir páska. Þessi vika er heilög vegna þess að þá
eru rifjaðar upp þjáningar Jesú og dauði hans okkur til hjálpræðis.

Á bænadögunum þremur um páskana er minnst þjáninga, dauða og
upprisu Jesú. Þeir hefjast á skírdag og þeim lýkur á páskadag. Á
þessum dögum fögnum við kjarnanum í trú okkar. Hámarkinu er náð í
páskavökunni, sem hefst á laugardagskvöldið með hátíð upprisu
Krists frá dauðum. Þessa daga höldum við hátíðlegan innsta kjarna
okkar kristnu trúar.

Olíumessa



Á skírdag fagnar kirkjan því að Jesús stofnaði bæði
altarissakramentið og prestsembættið. Að morgni skírdags (eða fyrr í
dymbilvikunni) koma prestar biskupsdæmisins saman með biskupi
sínum til hátíðlegrar messu til þess að endurnýja prestaheit sín. Í
þessari olíumessu eru einnig blessaðar þær þrjár olíur sem þörf er á
fyrir sakramentin á árinu.

Altarissakramentið
Að kvöldi skírdags höldum við hátíð þeirra þriggja stórgjafa sem
Jesús færði kirkjunni, en þær eru: Altarissakramentið,
prestsembættið og kærleiki Guðs sem yfirvinnur dauðann . Til tákns
um hátíðina er liturinn hvítur.

Við minnumst þess að Jesús stofnaði altarissakramentið við síðustu
kvöldmáltíðina með vinum sínum, eins og guðspjallamennirnir þrír,
Matteus, Markús og Lúkas, lýsa því. Það er athyglisvert að Jóhannes
segir ekkert í sínu guðspjalli um það mikilvæga andartak þegar Jesús
breytti brauðinu og víninu í líkama sinn og blóð, heldur minnist hann á
annað sem Jesús gerði þá nótt. Þegar Jesús þvoði fætur postulanna,
vann hann verk hins auðmjúka þjóns (JÓH 13:2–17). Síðan kallaði hann
þá vini sína og bauð þeim að gera slíkt hið sama. Þannig sýndi Jesús
að altarissakramentið er algjörlega tengt kærleikanum og þjónustunni
við náungann. Þess vegna leggur presturinn frá sér messuklæðin eftir
prédikunina á skírdag og þvær fætur tólf manna. Kærleiki Jesú verður
þannig sýnilegur og við hljótum innblástur á ný til að fylgja fordæmi
hans (JÓH 13:15). Myndum við vilja að Jesús þvægi fætur okkar? Þetta
kann að virðast undarlegt og erfitt að samþykkja. Við erum ekki ein
um það. Pétur postuli átti líka í erfiðleikum með að taka á móti
kærleika Krists á þennan hátt (JÓH 13:6–10).



Heilagar olíur

Í olíumessunni blessar biskupinn þrjú ílát með hreinni ólífuolíu.
Þessar olíur eru síðan notaðar allt árið við útdeilingu sakramentanna.
Sérhver sókn fær svolítinn hluta af olíunni, sem geymd er á
sérstökum stað i kirkjunni.

· Olía trúnemanna er notuð til að smyrja þá sem búa sig
undir skírnina. Við biðjum þess að kraftur Krists verndi þá frá
öllu illu.

· Olía sjúkra er notuð til að smyrja þá sem taka á móti
sakramenti sjúkra. Við biðjum um andlegan styrk til handa
hinum sjúka sem hann þarfnast til að standast þjáningar sínar
í einingu við Krist og til þess að hann læknist.

· Heilög olía er blönduð balsami, en það er ilmandi og
kvoðukennt efni sem unnið er úr plöntum. Biskupinn andar
yfir hana til tákns um að Jesús veitti kirkjunni Heilagan Anda.
Olían er notuð við sakramenti skírnar, fermingar og vígslu.

Bæn Jesú
Í lok messunnar er ílátið með hostíunum sett á altarið og veifað
reykelsi að því. Guðslíkamahúsið er skilið eftir opið og tómt og
presturinn fer með hið alhelga sakramenti að öðru altari þar sem það
er geymt fram að páskum. Þetta hvíldaraltari er fagurlega skreytt með
kertum og blómum og minnir okkur á Getsemane-garðinn, þar sem
Jesús beið í angist handtöku sinnar. Hann bað postulana að vaka með
sér og biðja, og hann býður okkur að gera hið sama: „Vakið og biðjið,
að þér fallið ekki í freistni. Andinn er reiðubúinn, en holdið veikt“ (MATT

26:41).



Jesús þjáðist, dó og reis upp á þremur dögum (bænadagarnir). Á
skírdag er þess minnst að altarissakramentið var stofnað og embætti
presta.

Verðum við að fara í kirkju á föstudaginn langa?
Klukkan þrjú á föstudaginn langa hékk Jesús á krossinum og kallaði:
„Faðir, í þínar hendur fel ég anda minn!“ (LÚK 23:44–46). Þegar hann hafði
mælt þessi orð gaf hann upp andann. Síðan þá er talið að klukkan þrjú
síðdegis sé komin „stund náðarinnar“, hins æðsta kærleika. Þetta er
„langa“ stundin í föstudeginum langa.



Helgihaldið
Á föstudaginn langa höldum við hátíðlegan innsta kjarna trúar okkar á
Jesú: Ef hann hefði ekki þjáðst og dáið fyrir okkur, hefði upprisa hans
á páskadag ekki verið möguleg. Það er mjög mikilvægt fyrir samband
okkar við Jesú að á þessum degi, hinum erfiðasta í lífi hans, tökum
við okkur tíma til að fara til kirkju. Ef við þurfum að fara í skóla eða
vinna á föstudaginn langa getum við samt notað matartímann til að
biðja krossferilsbænina. Það er jafnvel enn mikilvægara en venjulega
að hlusta á guðsþjónustuna á föstudaginn langa.

Við yfirborðslega skoðun kann helgihaldið á föstudaginn langa að
virðast langt og þrúgandi, en þegar við skynjum kærleika Krists sem
hann úthellti yfir okkur á krossinum, verður guðsþjónustan afar fögur
og áhrifarík. Þegar við göngum til kirkju á föstudaginn langa, tökum
við eftir því að fontarnir með vígða vatninu eru tómir og stytturnar



huldar. Engin kerti brenna og engir tónar koma frá orgelinu. Altarið er
autt og tómt; þar eru engar skreytingar. Autt og opið
Guðslíkamahúsið staðfestir sorgarfregnina: Jesús er dáinn.

Þjáning og fyrirbæn
Guðsþjónusta föstudagsins langa hefst á því að presturinn og tveir
aðstoðarmenn hans ganga þegjandi inn, klæddir í rauð messuklæði,
og leggjast flatir á gólfið frammi fyrir altarinu (algjör uppgjöf). Allir
aðrir krjúpa. Eftir fyrsta lesturinn (JES 52:13–53;12) og seinni lesturinn (HEB

4:14–16; 5:7–9), er lesin frásögnin af þjáningu og dauða Jesú úr
Jóhannesarguðspjalli (JÓH 18:1–19:42). Þegar við heyrum að Jesús er
dáinn, krjúpa allir á kné. Næst koma ýmsar hátíðlegar fyrirbænir, fyrir
kirkjunni, þeim sem búa sig undir skírn, fyrir einingu kristinna manna,
Gyðingum, þeim sem ekki trúa á Guð, þeim sem gegna opinberum
embættum og þeim sem eru sérstaklega þurfandi.

Laugardagur fyrir páska
Laugardagurinn fylgir föstudeginum langa. Hann vill oft gleymast, en
hann er ekki bara dagur til að sinna lokaundirbúningi og innkaupum
fyrir páskahátíðina. Hann er framar öllu dagurinn sem við ættum að
eyða með Jesú, sem sannarlega lét lífið. Með dauða sínum sigraði
hann dauðann og lagði djöfulinn að velli, „þann sem hefur mátt
dauðans“ (TKK 635). Jesús „steig niður í djúp dauðans“, ekki aðeins
fyrir kristna menn heldur líka alla þá sem lifað höfðu fyrir tíma Krists
(JÓH 5:25). Jesús frelsaði alla menn á öllum tímum og öllum stöðum
sem vilja sættast við Guð (TKK 634). Á laugardag fyrir páska getum
við íhugað þjáningar og dauða Krists. Á þessum degi er engin
altarisganga og altarið er áfram tómt þangað til páskavakan er haldin
hátíðleg. Fram til ársins 1955 var páskavakan haldin að morgni
laugardags og föstunni lauk á hádegi, þegar kirkjuklukkum var hringt.



Rétt eins og hinir fyrstu kristnu menn höldum við helga páskavöku
eftir sólarlag.

Tilbeiðsla krossins og berging
Næst kemur tilbeiðsla krossins. Róðukross er borinn hátíðlega milli
tveggja logandi kerta. Presturinn sýnir krossinn öllum til tákns um þá
ofurmannlegu fórn sem Jesús tók á sjálfan sig okkar vegna. Allt að
þrisvar sinnum er sungið: „Sjáið krosstréð, sem hjálpræði heimsins
hékk á.“ Allir svara: „Komið, tilbiðjum.“ Allir krjúpa um stund í þögulli
tilbeiðslu. Síðan göngum við fram og kyssum á krossinn til tákns um
hina miklu ást okkar á Jesú. Það er gott að minnast þess að Jesús
biður alla að taka upp kross sinn og fylgja honum (MRK 8:34). Fórn Jesú
á krossinum og fórn messunnar eru eitt og hið sama. Vegna þess
getum við, jafnvel á þessum minningardegi dauða hans, þegið
altarissakramentið sem geymt var tímabundið á öðru altari frá
skírdegi. Eftir lokabænina fer presturinn þegjandi á brott. Krossinn er
eftir í tómri og myrkvaðri kirkjunni, sem aðeins er lýst með tveimur
kertum, en það er glöggt tákn um að ljós Guðs mun jafnvel yfirvinna
hina myrkustu illsku.

Á föstudaginn langa dó Jesús fyrir okkur. Þurfum við betri ástæðu til
að taka okkur tíma til að fara í kirkju á þessum degi?

Hvað gerist á páskavökunni?
Kristnir menn hafa lengi haft þann sið að safnast saman nóttina sem
Jesús reis upp frá dauðum. Þeir eyddu nóttinni við bænahald, söng
og lestur úr ritningunum. Messað var í dögun vegna þess að Jesús
reis upp rétt fyrir sólarupprás. Enn var myrkur þegar konurnar fóru að
gröf hans og heyrðu: „Hann er ekki hér. Hann er upp risinn“ (MATT

28:5–6). Páskavakan er mikilvægasta hátíð kirkjuársins. Aðeins fyrir
upprisuna getum við skilið það sem Jesús sagði og gerði. Vegna
upprisu sinnar lofaði hann okkur líka eilífu lífi!







Athöfn ljóssins
Við hefjum páskavökuna á því að safnast saman í næturmyrkrinu.
Eldur er kveiktur og blessaður fyrir utan kirkjuna. Hann er notaður til
þess að kveikja á páskakertinu, sem táknar Krist, ljós okkar. Djákni
eða prestur ber kertið gegnum óupplýsta kirkjuna og syngur þrisvar
„Ljós Krists.“ Og allir svara: „Guði séu þakkir.“ Þá er kveikt á litlu
kertunum, sem kirkjugestir hafa fengið, af þessum eina loga
páskakertisins, og skyndilega er öll kirkjan uppljómuð.

Orðsþjónustan
Á páskavökunni eru lesnir sjö textar úr Gamla testamentinu, sem sýna
hvernig áætlun Guðs um hjálpræði mannkyns birtist í tímans rás. Á
eftir hverjum lestri fylgir sálmur og bæn. Lesin er frásögnin af
sköpuninni (1MÓS 1:1–2:2), fórn Abrahams (1MÓS 11:1–18; SJÁ TÍST 1.23), og
flóttanum undan ánauðinni í Egyptalandi (2MÓS 14:15–15:1; SJÁ TÍST 1.24). Þá
eru einnig lesnir kaflar úr ritum spámannanna sem fjalla um hina nýju
Jerúsalem (JES 54:5–14; SJÁ TÍST 1.45), hjálpræði allra þjóða (JES 55:1–11),
uppruna spekinnar (BAR 3:9–15;32; 4:4), og hið nýja hjarta og hina nýju sál
sem Guð vill gefa okkur (ESK 36:16–17A; 18–28). Þá er sunginn
dýrðarsöngur (Gloría). Allelúja, líkt og dýrðarsöngurinn, hefur ekki
verið sungið síðan í upphafi lönguföstu. Kveikt er á öllum ljósum, sem
og kertum á altarinu og kirkjuklukkum er hringt. Þetta er mesta hátíð
ársins, því að á þessari nóttu reis Jesús sannarlega upp frá dauðum!
Þá heyrum við orð Páls postula um að Kristur muni ekki deyja aftur
eftir hann er upp risinn (RÓM 6:3–11). Áður en guðspjallið er lesið
syngjum við sigursönginn: „Allelúja! Kristur er upp risinn!“

Blessun páskakertisins
Páskakertið er tákn Krists. Það verður augljóst þegar prestur ristir í
þetta mikla og trausta kerti fyrsta stafinn (A, alfa) og síðasta stafinn
(Ω, ómega) í gríska stafrófinu, og síðan ártalið. Þá segir hann: „Kristur
í gær og í dag, upphafið og endirinn, alfa og ómega. Honum tilheyra
tímar og tíðir. Honum sé dýrðin og valdið um alla eilífð. Amen.“



Presturinn tekur síðan fimm reykelsiskorn til minningar um fimm sár
Krists á krossinum. Þau tákna að hann fórnaði lífi sínu algjörlega í
þágu Guðs. Þessi korn eru nú sett á kertið meðan presturinn segir:
„Fyrir helgar benjar sínar, dýrlegar, verndi oss og varðveiti Kristur
Drottinn. Amen.“ Um leið og kveikt er á kertinu segir hann: „Ljós
dýrðarupprisu Krists eyði myrkri hjarta og huga.“

Skírnin og altarissakramentið
Á páskum er besti tíminn til kristinnar innvígslu. Þegar skírnarþegar
standa með prestinum frammi fyrir skírnarfontinum, biðjum við Guð
að blessa skírnarvatnið. Þá er sungin litanía til allra heilagra og við
biðjum dýrlingana hvern af öðrum að biðja fyrir þeim sem láta skírast,
og fyrir okkur öllum. Undir bænahaldinu blessar presturinn vatnið og
við heyrum frásögnina af hjálpræði okkar. Eftir að trúnemarnir
(skírnarþegarnir) hafa afneitað hinu illa og djöflinum, og játað Jesú
sem frelsara sinn, eru þeir skírðir og fermdir. Þá endurnýja allir hinir
trúuðu skírnarheit sín. Til marks um nýja lífið sem hófst með skírninni
er vígðu vatni stökkt á alla viðstadda. Á þessari nóttu vakti Guð Jesú
aftur til lífsins og gaf fyrirheit um að við myndum líka verða vakin upp
frá dauðum. Segja má að fyrir skírnina deyjum við og rísum upp að
nýju með Kristi og hefjum nýtt líf með honum. Páskavökunni lýkur
síðan með gleðilegri og hátíðlegri altarisþjónustu.

Á páskavöku fögnum við upprisu Jesú með kertum, lestrum um
hjálpræðisáætlun Guðs handa okkur, skírn og meðtöku
altarissakramentisins.

Hversu mikilvægir eru páskarnir? Hvað er „Urbi et Orbi“?
Páskarnir eru mikilvægasta hátíð kirkjuársins. Á þessum degi fögnum
við því að trú okkar var stofnuð. Þar sem Jesús reis upp á sunnudegi
er sérhver sunnudagur að nokkru leyti líkur páskunum, og á þeim
degi minnumst við og fögnum upprisunni. Páll postuli skrifaði: „Ef



Kristur er ekki upprisinn, er trú yðar fánýt, þér eruð þá enn í syndum
yðar“ (1KOR 15:17). En Jesús er upprisinn, það er mesta gleði páskanna.
Páskatíminn stendur í 50 daga og litur hans er hvítur.

Upprisan
Hátíðleg altarisþjónusta á páskadagsmorgni miðar að gleðilegri og
kröftugri endurminningu upprisu Drottins Jesú. Vatni, sem vígt var á
páskavökunni, er stökkt á okkur til minningar um okkar eigin skírn.
Og vegna skírnarinnar eru okkur fyrirgefnar syndir okkar og við
verðum Guðs börn. Á páskadagsmorgun (eins og á jóladag) stígur
páfi fram á svalir Péturskirkjunnar í Róm til að blessa borg og heim (á
latínu: urbi et orbi).

Páskalambið
Á páskum, eins og um jólin, nægir okkur ekki einn dagur til þess að
skynja hversu stórkostlega gjöf Guð hefur gefið okkur. Þess vegna
gefur kirkjan okkur átta bænadaga til að fagna páskunum. Í messunni
á þessum dögum, á undan allelúja og guðspjallinu, er lesin eða
sungin hátíðleg sekventía til heiðurs Jesú, eða páskalambinu.
Latneska orðið pascha merkir „framhjáganga“, en þá fagna Gyðingar
flóttanum frá Egyptalandi. Jesús er lambið sem slátrað var til að
bjarga okkur frá dauða, eins og þegar lömbunum var slátrað til að
bjarga með blóði sínu þjóð Gyðinga.

Blessun páfa, „Urbi et Orbi“
Sancti Apostoli Petrus et Paulus ... Megi hinir heilögu postular Pétur
og Páll, en mætti þeirra og valdi treystum vér, biðja fyrir oss hjá
Drottni. Amen. Precibus et meritis beatae Mariae ... Fyrir bænir og
verðleika sællar Maríu, ætíð meyjar, hins sæla höfuðengils Mikaels,
hins sæla Jóhannesar skírara, hinna heilögu postula, Péturs og Páls,
og allra heilagra, megi almáttugur Guð miskunna yður, og að syndum



yðar fyrirgefnum, megi Jesús Kristur leiða yður til eilífs lífs. Amen.
Indulgentiam, absolutionem et ... Megi almáttugur og miskunnsamur
Drottinn fyrirgefa yður og veita yður aflausn allra synda, tíma til
sannrar og ávaxtaríkrar yfirbótar, hjarta sem sífellt iðrast, og umbætur
á lífi yðar, náð og huggun Heilags Anda, og endanlega staðfestu til
góðra verka. Amen. Et benediction Dei omnipotentis ... Og megi
blessun almáttugs Guðs, Föðurins, Sonarins og hins Heilaga Anda
koma yfir yður öll og vera með yður að eilífu. Amen.

Sunnudagur hinnar guðdómlegu miskunnsemi
Bænadögunum átta um páskana lýkur sunnudaginn eftir páska. Hl.
Jóhannes Páll páfi II tileinkaði þann dag hinni guðdómlegu
miskunnsemi. Miskunn og kærleikur Guðs, sem gaf okkur einkason
sinn, birtist til fulls á páskum (JÓH 3:16). Pólska systirin hl. Fástína
Kowalska (†1938) lærði það af Jesú sjálfum að allir geta reitt sig á
miskunn Guðs með því að trúa og biðja. Til þess að trúin verði sönn,
ætti hún alltaf að tengjast einhverju miskunnarverki.

Dauði Jesú og upprisa eru kjarninn í trú okkar og hjálpræði. Á
páskum blessar páfi Rómaborg og heim allan.



Olíumálverk af Miskunsama Jesú eftir Sr. Melkorku Karmelnunnu.



Hvenær eru uppstigningardagur og hvítasunna?
Eftir upprisuna birtist Jesús lærisveinum sínum í fjörutíu daga og
talaði við þá um Guðs ríki (POST 1:3). Fyrir þá sem skírðir voru á
páskum, og hjá öllum kaþólskum mönnum, eru þessir dagar
áframhaldandi tími íhugunar um hið nýja líf í Kristi sem kirkjan býður
þeim, eins og sjá má í lestrunum við messuna.

Uppstigningin
Á fertugasta degi eftir páska (40 dögum eftir páskasunnudag),
minnumst við þess að Jesús steig til himna. Á þeim degi leiddi Jesús
lærisveina sína til staðar utan við borgina: „En það varð, meðan hann
var að blessa þá, að hann skildist frá þeim og var upp numinn til
himins“ (LÚK 24:51). Frá þessu andartaki var Jesús nálægur öllum, alls
staðar og alltaf. Kirkjan heldur stórhátíð uppstigningar á fimmtudegi,
níu dögum fyrir hvítasunnu. Stundum er uppstigningardagur færður
fram til sunnudagsins á eftir. Litur þessarar miklu hátíðar er hvítur.

Níu daga bænir
Eftir að Jesús var stiginn upp til himna (POST 1:14), sneru lærisveinarnir
0aftur til Jerúsalem þar sem þeir báðust fyrir og og biðu koma
hjálparans, hins Heilaga Anda, sem Jesú hafði lofað að senda þeim
(JÓH 16:7; POST 1:8). Fyrir okkur eru dagarnir milli uppstigningardags og
hvítasunnu mikilvægur undirbúnings- og bænatími. Við höfum þegar
tekið á móti Heilögum Anda í skírninni og fermingunni, og biðjum nú
um meiri hlutdeild í gjöfum hans. Þetta eru bænadagarnir níu um
hvítasunnuna. Við getum haldið þessa níu bænadaga hvenær sem er.
Við getum beðið ákveðna bæn í níu daga, venjulega með einhverja
ósk í huga. Við getum byrjað níu daga bænirnar á undan einhverjum



mikilvægum atburði (prófi, uppskurði o.s.frv.), eða á undan
hátíðisdegi þess dýrlings sem við biðjum til.

Hvítasunna
Á fimmtugasta degi eftir páska fögnum við því að Heilagur Andi kom
yfir postulana og Maríu mey á hvítasunnu. Postularnir fylltust
Heilögum Anda og gátu ekki lengur orða bundist um kærleika Guðs til
allra manna (POST 2:4). Þeir beinlínis urðu að breiða út
fagnaðarboðskapinn um Jesú. Allir sem báðust skírnar eftir að hafa
heyrt orð þeirra, voru teknir upp í samfélag kirkjunnar: „Þeir ræktu
trúlega uppfræðslu postulanna og samfélagið, brotning brauðsins og
bænirnar“ (POST 2:42).

Enn í dag hjálpar Heilagur Andi kirkjunni og styrkir menn í trúnni á
Krist og til góðra verka í hans nafni. Hann hjálpar okkur að breiða út
fagnaðarboðskapinn um Jesú og gera vilja Guðs á jörðu. Hvítasunnan
er næst mikilvægasta hátíð kirkjunnar á árinu, næst á eftir páskum.
Liturinn er rauður, litur elds, kærleika og máttar Heilags Anda. Á
undan allelúja og guðspjallinu er sungin sekventía hvítasunnu. Í lok
messunnar, rétt eins og á bænadögunum átta um páskana, heyrum
við enn einu sinni: „Farið í friði, allelúja, allelúja!“ Með hvítusunnu
lýkur páskatímanum. Eftir það er ekki kveikt á páskakertinu í
messunni.

Jesús steig til himna fjörutíu dögum eftir páska, og níu dögum seinna
fengu postularnir gjöf Heilags Anda á hvítasunnu.

Heimildir:
Tíst með Guði, Fr. Michel Remy
Trúfræslurit Kaþólsku kirkjunnar (TKK) Catechism of the Catholic
Church ( second edition )




